
Isu kelestarian semakin menjadi tumpuan dalam penyelidikan. Tambahan pula, wujud
kebimbangan terhadap isu kelestarian alam sekitar dalam pelbagai bidang. Bagi mencapai matlamat
kelestarian semua pihak perlu memainkan peranan termasuklah golongan remaja. Namun begitu,
isu dan masalah alam sekitar didapati semakin kritikal pada masa kini. Lantaran itu penerapan
aspek penggunaan lestari dalam kehidupan seharian golongan remaja dilihat sebagai antara
penyelesaian terhadap masalah alam sekitar. Tujuan kajian ini adalah untuk menentukan perkaitan
antara pengetahuan alam sekitar, persepsi terhadap gaya hidup lestari, sikap penggunaan lestari dan
aktiviti dengan amalan penggunaan lestari dalam kalangan remaja bandar di Selangor.

Terdapat empat objektif dalam kajian ini: 1) Mengukur tahap pengetahuan alam sekitar, persepsi
terhadap gaya hidup lestari, sikap penggunaan lestari, aktiviti masa lapang, aktiviti kokurikulum,
aktiviti kerja rumah dan amalan penggunaan lestari remaja bandar; 2) Menentukan hubungan antara
pengetahuan alam sekitar, persepsi terhadap gaya hidup lestari, sikap penggunaan lestari dengan
amalan penggunaan lestari remaja bandar; 3) Mengukur kesan mediator sikap penggunaan lestari
terhadap hubungan antara pengetahuan alam sekitar dan persepsi terhadap gaya hidup lestari
dengan amalan penggunaan lestari remaja bandar dan 4) Mengukur kesan moderator aktiviti (masa
lapang, kokurikulum dan kerja rumah) terhadap hubungan antara pengetahuan alam sekitar,
persepsi terhadap gaya hidup lestari dan sikap penggunaan lestari dengan amalan penggunaan
lestari.

Sampel kajian terdiri daripada 877 orang pelajar tingkatan empat yang mewakili lapan buah sekolah
menengah harian di negeri Selangor. Kajian ini berbentuk tinjauan dan teknik persampelan rawak
mudah berperingkat digunakan dalam memilih sampel kajian. Data dikumpul dengan
menggunakan borang soal selidik yang diisi sendiri oleh responden.

Dapatan kajian menunjukkan bahawa secara keseluruhannya, tahap pengetahuan alam sekitar
responden adalah tinggi, persepsi terhadap gaya hidup lestari dan sikap penggunaan lestari adalah
positif, dan amalan penggunaan lestari responden adalah positif. Sikap penggunaan lestari



merupakan mediator separa bagi hubungan antara pengetahuan alam sekitar dan persepsi terhadap
gaya hidup lestari dengan amalan penggunaan lestari. Didapati aktiviti masa lapang, kokurikulum
dan kerja rumah merupakan moderator bagi hubungan antara angkubah pengetahuan alam sekitar,
persepsi terhadap gaya hidup lestari dan sikap penggunaan lestari dengan amalan penggunaan
lestari.

Hasil dapatan kajian ini dapat dimanfaatkan oleh pelbagai pihak termasuklah pelajar dan pihak
sekolah, penggubal undang-undang dan agensi berkaitan seperti Jabatan Pendidikan dan
Kementerian Pendidikan Malaysia. Melalui kajian ini, faktor-faktor amalan penggunaan lestari
dalam kalangan remaja dapat dikenalpasti secara terperinci seterusnya dapat dijadikan input
perlaksanaan program ke arah amalan penggunaan lestari dalam kalangan remaja.

The issue of sustainability is increasingly becoming the focus of research activities. Furthermore,
there are concerns on the issue of environmental sustainability in various fields. In order to achieve
sustainability, various parties need to play their role, including the adolescents. However,
environmental issues and problems appear to be more critical nowadays. Therefore, the introduction
of sustainable consumption in everyday life among the adolescents is seen as among the solution to
environmental problems. The aim of this study was to determine the relationship between the
environmental knowledge, perception of sustainable lifestyle, attitude towards sustainable
consumption and activities with sustainable consumption practices among adolescents in Selangor.

There are four objectives in this study: 1) To measure the level of environmental knowledge,
perception of sustainable life style, attitude towards sustainable consumption, leisure activities,
extra-curricular activities, household activities and sustainable consumption practices of urban
adolescents; 2) to determine the relationship between environmental knowledge, perception of
sustainable lifestyle, attitude towards sustainable consumption and sustainable consumption
practices of urban adolescents sustainable consumption; 3) to measure the impact of sustainable
consumption attitude as mediator on the relationship between environmental knowledge and
perception of sustainable lifestyles with sustainable consumption practices of urban adolescents and
4) to measure the impact of moderator activities (leisure, cocurriculum and household production)
on the relationship between environmental knowledge, perceptions of sustainable lifestyles and
sustainable consumption attitudes with the sustainable consumption practices.

The sample consisted of 877 form four students representing eight secondary schools in the state of
Selangor. This is an exploratory study and a multistage random sampling technique was used in
selecting samples. A self-administered questionnaire was adopted for data collection in this study.

The results showed that overall, the respondents level of environmental knowledge is high,
perceptions on sustainable lifestyles and sustainable consumption attitude is positive, and
sustainable consumption practices of the respondents are positive. Sustainable consumption attitude
is a partial mediator on the relationship between environmental knowledge and perception of



sustainable lifestyle with sustainable consumption practices. Finding of the study revealed that
leisure activities, co-curricular activities and household production are the moderator of the
relationship between environmental knowledge, perception of sustainable lifestyle and sustainable
consumption attitude with sustainable consumption practices.

The findings of this research on adolescents sustainable consumption practices can be utilized by
various parties, namely the students and the school authorities, legislators and relevant agencies
such as the Department of Education and the Ministry of Education. Through this study, factors
affecting sustainable consumption practices among adolescents can be identified in detail,
subsequently can be used as input in the implementation of sustainable consumption practices
program to help adolescents practices sustainable consumption.

BAB1

PENGENALAN

1.1 Pengenalan

Bahagian ini membincangkan latar belakang kajian yang menfokuskan isu kelestarian iaitu yang
berkait dengan amalan penggunaan lestari, pengetahuan alam sekitar, sikap penggunaan lestari,
persepsi terhadap gaya hidup lestari dan aktiviti remaja.

1.2 Latar Belakang Kajian

Isu kelestarian didapati semakin kritikal pada masa kini (Norizan, Asyirah, Fera, Suzyrman, Syarilla,
Muhamad Azahar, Siti Mariam, dan Mohd Ridzlie, 2012) dan kian menjadi tumpuan dunia (Desa,
Kadir, dan Yusooff, 2012). Malaysia juga tidak terkecuali seperti negara membangun yang lain
(Shahariah, Jamaliah, Zahariah, 2012) berhadapan dengan pelbagai isu yang mendatangkan kesan
negatif terhadap alam sekitar (McLellan, Iyengar, Jeffries, dan Oerlemans, 2014). Tambahan pula
menurut laporan Kementerian Perumahan dan Kerajaan Tempatan pada 2001 menunjukkan
sejumlah 16,247 tan sampah dihasilkan di Malaysia setiap hari. Negeri Selangor mendahului negeri-
negeri lain dengan penghasilan sampah sebanyak 2,955 tan sehari. Manakala statistik pada 2008
mendapati sisa buangan rakyat Malaysia terdiri daripada sisa buangan isirumah (36.5%), kertas
(27%), plastik (16.4%), logam (3.9%), kaca (3.7%) dan lain-lain (12.5%) (Sakawi, Rostam, dan Nor,
2008).

Kemerosotan alam sekitar semakin kritikal berikutan pertambahan populasi di negara-negara
membangun (Zaman, Khan, Khan, Saleem dan Nawaz, 2011). Pertambahan populasi meningkatkan
keperluan terhadap penggunaan sumber semula jadi dan seterusnya mengurangkan sumber semula
jadi (Bandura, 2007). Merujuk statistik, penduduk Malaysia berjumlah 29,639,915 orang pada tahun
2013 dengan purata pertambahan penduduk sebanyak dua peratus dalam tempoh tahun 2000
hingga 2010 (Jabatan Perangkaan Malaysia 2013). Lantaran itu, pertambahan populasi di Malaysia
dibimbangi memberi impak negatif terhadap alam sekitar kesan daripada peningkatan penggunaan.

Penggunaan sumber yang boleh diperbaharui dan tidak boleh diperbaharui oleh manusia bagi
meneruskan kelangsungan hidup telah mengakibatkan kesan kepada alam sekitar (Bonevac, 2010).
Bagi menangani masalah alam sekitar, aspek penggunaan wajar diberi tumpuan. Penggunaan
adalah salah satu daripada cara pengguna memenuhi keperluan kebendaan dan aspirasi budaya
mereka, dan penggunaan sering dijadikan pengukur kualiti hidup individu dan masyarakat
(Yahaya, Paim, Haron, Sulaiman, Said, dan Salleh, 2004).

Penggunaan lestari merujuk kepada penggunaan barangan dan perkhidmatan bagi memenubhi
keperluan asas dan meningkatkan kualiti hidup manusia dan meminimumkan penggunaan sumber
asli, bahan-bahan toksik dan penghasilan bahan buangan dan pencemaran (Yahaya et al., 2004).
Definisi penggunaan lestari adalah berasaskan konsep keperluan asas. Apabila seseorang individu
itu menggunakan sumber melebihi keperluannya, mereka dianggap sebagai tidak rasional, tamak,



tidak bermoral dan disifatkan sebagai memanipulasikan sumber (Dolan, 2002). Justeru, penggunaan
sumber yang melebihi keperluan dianggap sebagai membazir dan tidak lestari.

Umumnya, penggunaan lestari berkait rapat dengan penggunaan sumber asli yang tidak
mengurangkan dan menjejaskan sumber (Leuenberger dan Bartle, 2009; Saha, 2009), tidak
menjejaskan ekosistem (Johnson, 2009) dan tidak mengorbankan keperluan sumber generasi akan
datang untuk terus hidup (Morelli, 2013). Di samping itu juga penggunaan lestari melibatkan proses
penggunaan sumber yang ada dengan cara terbaik (Bandura, 2007) serta menghadkan pemprosesan
sumber (Fitzsimmons, 2008). Ini jelas menunjukkan bahawa usaha dalam meningkatkan
penggunaan lestari dilihat membantu mengurangkan pelbagai masalah alam sekitar dunia secara
menyeluruh dan bersepadu.

Apabila membincangkan peranan pelbagai pihak dalam meningkatkan penggunaan lestari, remaja
adalah kumpulan yang wajar diberikan perhatian. Ini kerana remaja adalah pengguna, pekerja dan
pencetus inovasi masa depan (McCrindle dan Wolfinger, 2009). Walaupun remaja adalah golongan
yang masih muda, tingkah laku mereka turut memberi kesan ke atas alam sekitar. Remaja biasanya
berminat untuk diiktiraf sebagai warga masyarakat produktif serta idealisme yang cenderung ke
muda dan generasi masa hadapan bagi mengubah corak semasa terhadap eksploitasi penggunaan
sumber yang sedia ada (United Nations, 2013). Lantaran itu penerapan aspek pengunaan lestari
dalam kehidupan seharian golongan remaja dilihat sebagai antara penyelesaian terhadap pelbagai
masalah alam sekitar dalam jangka masa panjang.

Usia remaja dianggap satu fasa perkembangan yang penting kerana pembentukan personaliti,
tanggungjawab dan keupayaan untuk mengekalkan kelestarian serta menjaga alam sekitar bermula
pada usia yang muda (Aini, Nurizan, dan Fakhru'l-Razi, 2007). Namun, menurut teori
perkembangan manusia yang dibina Brown (2001) menjelaskan bahawa peringkat remaja sebagai
tempoh peralihan ke alam dewasa yang dipenuhi dengan masalah, tekanan, konflik, kesukaran dan
pergolakan. Lantaran itu, remaja memerlukan sokongan bagi berhadapan dengan pelbagai situasi
serta cabaran (Pelletier, Lavergne dan Sharp, 2008).

Golongan remaja boleh menjadi agen dalam mengekalkan kelestarian dunia. Menurut Wray-Lake,
Flanagan, dan Osgood (2010) terdapat dua sebab golongan remaja wajar diberi tumpuan. Pertama,
teori penggantian generasi berhujah bahawa perubahan sikap remaja merupakan petunjuk penting
bagi perubahan sosial dalam jangka panjang. Kedua, remaja juga berhak mendapat perhatian dalam
isu alam sekitar memandangkan remaja merupakan agen yang aktif dalam melindungi alam sekitar.
Jelaslah bahawa penglibatan remaja dalam melindungi alam sekitar adalah penting. Malah, tindakan
remaja bukan sahaja akan mempengaruhi hidup mereka pada hari ini, tetapi juga memberikan
implikasi terhadap masa hadapan mereka dan kepada dunia (Aini, Nor Azura dan Fakhru'l -Razi,
2011).

Dalam menentukan faktor yang mempengaruhi amalan penggunaan lestari, penelitian terhadap
remaja adalah penting  kerana identiti yang terbentuk pada zaman remaja mungkin
menggambarkan nilai, sikap dan tingkah laku sepanjang hayat (Percy-Smith dan Burns, 2013;
Browne, Garst, dan Bialeschk, 2011; Alwin dan McCammon, 2003). Terdapat beberapa faktor yang
mempengaruhi amalan penggunaan lestari. Antaranya ialah faktor pengetahuan yang tinggi (Tanner
dan Kast, 2003; Schahn dan Holzer, 1990; Antil, 1984; Henion, 1972), sikap yang positif terhadap isu
kelestarian (Omran, Mahmood, Abdul Aziz, dan Robinson, 2009) serta persepsi terhadap gaya hidup



lestari (Haq, Vanwing, dan Hens, 2010). Malah tahap pengetahuan, sikap dan amalan akan memberi
kesan kritikal terhadap kualiti alam sekitar (Mansaray dan Abijoye, 1998).

Umumnya, remaja merupakan kumpulan umur yang aktif dengan pelbagai aktiviti. Penyertaan
aktiviti boleh merangkumi aktiviti secara bersendirian, aktiviti tidak berstruktur iaitu tanpa
pengawasan orang dewasa seperti bermain permainan video atau menonton televisyen dan aktiviti
berstruktur iaitu melibatkan bimbingan golongan dewasa seperti aktiviti di sekolah (Larson dan
Richards, 1989; Mahoney dan Stattin, 2000). Di samping itu juga, aspek kokurikulum atau
pembelajaran di luar kelas penting untuk pembangunan diri secara holistik. Sehubungan dengan itu,
kajian terhadap aktiviti harian remaja adalah penting serta perlu diambilkira dalam kajian berkaitan
amalan penggunaan lestari memandangkan remaja menghabiskan masa kira-kira 40 hingga 50
peratus daripada jumlah jam selain waktu tidur dengan aktiviti yang digemari (Larson dan
Richards, 1989; Larson dan Verma, 1999).

Oleh itu, penting untuk mengenalpasti faktor-faktor yang menentukan amalan penggunaan lestari
dalam kalangan remaja bagi membolehkan remaja mengekalkan amalan penggunaan lestari secara
berterusan melalui pelbagai inisiatif yang bersesuaian dengan remaja itu sendiri. Keadaan ini
seterusnya membentuk perubahan secara kritikal terhadap kualiti hidup generasi masa depan. Ini
kerana remaja mewakili masa depan masyarakat kita (Lozano, 2011; Waas, Verbruggen, dan Wright,
2010; Zsoka, Szerényi, Széchy, dan Kocsis, 2013). Kajian ini mengenalpasti faktor-faktor yang
menyumbang kepada peningkatan amalan penggunaan lestari dalam kalangan remaja. Kajian ini
turut menentukan pengaruh pengetahuan alam sekitar dan persepsi terhadap gaya hidup lestari
melalui sikap penggunaan lestari dan pengaruh aktiviti remaja.

1.3 Permasalahan kajian

Penggunaan lestari merangkumi pemuliharaan sumber asli global melalui penjimatan penggunaan
sumber dengan bijak untuk memenuhi keperluan sendiri (Johnson, 2009) serta tidak menjejaskan
alam sekitar dan kesejahteraan manusia yang lain (Kola-Olusanya, 2012). Namun, isu kelestarian
dihimpit pelbagai cabaran. Kelestarian alam sekitar dunia semakin diancam dengan pelbagai isu
yang berpunca daripada tindakan manusia itu sendiri (Saripah, Mohd Shukri, Yeop Hussin dan
Zainudin, 2012) dan kesan daripada penggunaan yang tidak lestari (Princen, 2010). Malah, masalah
alam sekitar berlaku disebabkan oleh amalan penggunaan yang tidak lestari (Tan dan Lau, 2009).

Seluruh dunia berhadapan dengan isu alam sekitar, antaranya pengurangan sumber semula jadi
yang berterusan, penebangan hutan, kepupusan pelbagai spesies tumbuhan dan haiwan, kenaikan
suhu global, pencemaran alam sekitar, penipisan lapisan ozon (Ramani dan Dongre, 2012), dan
gangguan habitat semula jadi (Arslan, 2012). Keadaan ini menjejaskan kualiti hidup (Jacob, Jovic dan
Brinkerhoff, 2009). Bagi mengekalkan kelestarian, Malaysia turut berhadapan dengan pelbagai
cabaran. Antara isu kelestarian yang dikenalpasti di Malaysia adalah seperti kualiti alam sekitar
yang merosot (Embong, Hashim, Noor, Yaacob, Seng, dan Malik, 2013), pemanasan global,
perubahan iklim, pencemaran dan penebangan hutan yang telah menjadi kebimbangan sejak
bertahun-tahun (Abdul, Samsudin, Latiffah dan Fauziah, 2012).

Impak perubahan iklim pada masa hadapan akan menjadi satu cabaran dalam usaha untuk
mengekalkan kelestarian negara (Kementerian Sumber Asli dan Alam Sekitar, 2010). Pemanasan

global memberi kesan signifikan kepada perubahan cuaca yang ekstrim (Abdul Wahab, 2009) seperti
hujan ribut yang membawa banjir besar, kemarau yang berpanjangan dan peningkatan suhu
(Shaharuddin, Noorazuan dan Yaakob 2006). Malaysia juga tidak terkecuali menyaksikan
pertambahan bilangan kejadian cuaca luar biasa. Antaranya ialah banjir monsun yang berlaku di
Perlis dan Kedah pada Disember 2005 dan Johor mengalami banjir terburuk pada Disember 2006
hingga Januari 2007. Bencana tersebut telah menyebabkan kerugian ekonomi yang dianggarkan
melebihi RM 4.4 billion (Jabatan Alam Sekitar Malaysia, 2007).

Walaupun pelbagai usaha telah dilakukan seperti menjalankan penyelidikan, melibatkan pihak
media, meningkatkan kesedaran masyarakat terhadap isu alam sekitar, menjalankan kempen oleh
kumpulan bertanggungjawab dan memeterai perjanjian antarabangsa, namun masalah alam sekitar
masih belum dapat ditangani. Menurut Harris (2012) terdapat tiga punca kepada kegagalan
menangani masalah alam sekitar. Pertama, masalah alam sekitar merupakan masalah kompleks
yang melibatkan sistem dan mekanisme yang dinamik. Kedua, terdapat banyak pemegang taruh
yang merupakan penyebab dan penyelesai kepada masalah alam sekitar, namun sukar untuk
menyelaraskan tindakan. Ketiga, dalam menyelesaikan isu global alam sekitar, ianya memerlukan
perubahan kepada cara penggunaan sumber semulajadi dan gaya hidup individu, namun tidak
semua orang sanggup melakukannya.

Wujud pelbagai kecenderungan seseorang individu untuk bertindak dengan cara yang lestari.
Malah, individu yang cenderung untuk terlibat dengan amalan penggunaan lestari adalah mereka
yang percaya bahawa masalah alam sekitar terletak pada diri mereka sendiri (Nancarrow, Leviston,
dan Tucker, 2009); Syme dan Nancarrow, 2006). Realitinya, kajian awal di Malaysia pada tahun
1970an dan 1980an menunjukkan bahawa masyarakat sedar tentang kemerosotan alam sekitar yang
berlaku tetapi tidak memberikan tumpuan sewajarnya bagi mengurangkan masalah tersebut (Abdul
Samad 1990). Lantaran itu semua pihak perlu sentiasa bertangungjawab terhadap setiap tindakan
yang diambil bagi meningkatkan kelestarian alam sekitar. Hal ini kerana, pelbagai penemuan kajian
menunjukkan bahawa amalan tidak bertanggungjawab telah menyumbang kepada kemerosotan
alam sekitar (Taufique, Siwar, Talib dan Chamhuri, 2014).

Usaha proaktif Malaysia dalam mempromosikan penggunaan lestari terbukti melalui pelbagai
program kesedaran yang dijalankan pada semua peringkat umur termasuk remaja (Tan dan Lau,
2009). Kerajaan turut menekankan penglibatan remaja terhadap kelestarian seperti memelihara
keperluan manusia dan memelihara alam sekitar untuk masa depan (Foo, 2013). Lantaran itu,
Kementerian Pelajaran Malaysia (KPM) telah mengambil inisiatif memperkenalkan Pendidikan
Alam Sekitar di Malaysia pada 1998 di sekolah rendah dan sekolah menengah (Maria dan Hazinah
Nor, 2009; Abdullah, Shafii, dan Seow, 2013). Sekolah menjadi salah satu platform untuk mengatasi
masalah yang berkaitan dengan alam sekitar (Moroye, 2009). Penting untuk menyedari bahawa
sesetengah sekolah telah mula mengajar tentang alam sekitar. Oleh itu remaja sewajarnya
mempunyai pengetahuan yang terperinci tentang isu ini.

Walau bagaimanapun, kajian Thang dan Kumarasamy (2006) mendapati pelajar di Malaysia
menganggap pendidikan alam sekitar hanyalah sebagai satu topik untuk mereka pelajari, tanpa
dikaitkan dengan kehidupan sebenar meraka. Malah, kajian dalam kalangan pelajar sekolah
menengah di Malaysia oleh Hassan, Kadir, dan Asimiran (2013) mendapati bahawa remaja
mempunyai pengetahuan mengenai alam sekitar, tetapi tidak dapat menghayati pengetahuan yang
dimiliki seterusnya menyebabkan mereka gagal menterjemahkan pengetahuan mereka kepada
amalan penggunaan lestari.



Malah, kajian oleh Aini, Fakhrul'l-Razi, dan Nurizan (2007) mendapati hanya 10 peratus pelajar
sekolah menengah di Malaysia mampu mengenalpasti isu alam sekitar dan mengadaptasi prinsip
penggunaan lestari dalam kehidupan seharian mereka. Manakala, kajian dalam kalangan pelajar
tingkatan empat di daerah Kluang, Johor mendapati remaja kurang mengamalkan penggunaan
lestari dalam kehidupan (Sanacey, Harun, dan Ahmad, 2013).

Isu kelestarian berlaku apabila sesuatu yang bernilai seperti sistem, objek, proses atau sifat sumber
telah terancam, tergugat dengan pengurangan yang serius, tidak dikekalkan dan berisiko (David
dan Sutton, 2004). Menurut Yilmaz, Boone, dan Andersen (2004), remaja tidak sepenuhnya
memahami kepentingan amalan penggunaan lestari. Kajian dalam kalangan pelajar sekolah di Turki
mendapati pelajar tidak sedar tentang manfaat ekonomi daripada amalan kitar semula walaupun
sekolah telah menjalankan banyak program kitar semula. Ini menunjukkan bahawa walaupun
remaja mempunyai pengetahuan dan pendedahan tetapi masih memerlukan sokongan secara
berterusan bagi mengekalkan amalan penggunaan yang lestari.

Pengetahuan alam sekitar dapat ditingkatkan dengan pelbagai maklumat kelestarian. Terdapat
banyak maklumat yang boleh diakses oleh pengguna domestik dan komersil, malah mereka didapati
bersetuju bahawa penjimatan tenaga adalah penting dilakukan oleh semua orang (Vicklund, 2004;
Schweizer-Ries, 2008; Omer, 2008). Walau bagaimanapun, orang ramai didapati masih berterusan
menggunakan tenaga secara tidak cekap. Malah manusia juga didapati tidak mengamalkan
penggunaan lestari disebabkan kurangnya pengetahuan dan juga komitmen untuk bertindak secara
kolektif (Huang dan Rust, 2011; Peattie dan Collins, 2009). Menurut Hezri dan Dovers (2013) punca
utama masalah berkaitan isu alam sekitar ialah kurangnya pengetahuan akibat kejahilan manusia
terhadap kesan yang berlaku kepada bumi.

Keadaan bumi yang teruk akibat masalah alam sekitar memerlukan peralihan sikap manusia yang
lebih menyokong kepada tingkah laku alam sekitar yang lebih lestari (Ahmed dan Mohammed Al-
Mekhlafi, 2009). Manusia akan mengadaptasi dan mengubahsuai sikap mengikut perubahan
terhadap keperluan dan minat seseorang. Namun sikap tidak mudah diubah. Kajian dalam bidang
sosial sains mendapati pengetahuan tentang sesuatu perkara mungkin mengubah sikap, namun
untuk meningkatkan amalan dan tingkah laku bergantung kepada faktor sosial dan psikologi yang
kompleks (Asmawati Desa, Nor Ba’yah dan Fatimah 2010).

Masih wujud jurang antara sikap dan tingkah laku (Hares, Dickinson,dan Wilkes, 2010). Malah
kajian lepas mendapati golongan muda lebih keberatan untuk bertingkah laku secara lestari,
walaupun sering mempunyai sikap yang lebih positif terhadap alam sekitar berbanding golongan
tua (Diamantopoulos, Schlegelmilch, Sonkovics, dan Bohlen, 2003; Grenhgj dan Thegersen, 2009;
Johnson, Bowker, dan Cordell, 2004). Terdapat bukti menunjukkan bahawa tingkah laku
pemuliharaan dan tanggungjawab melindungi alam sekitar secara peribadi dalam kalangan generasi
muda di Australia semakin menurun dalam tempoh tiga dekad yang lalu (Wray-Lake, Flanagan, dan
Osgood, 2010). Manakala komen mengenai sikap rakyat Malaysia, di mana walaupun sedar akan
kepentingan menjaga alam sekitar, mereka memilih untuk bersikap tidak ambil peduli (Abdul Latiff,
Samsudin, Latiffah dan Fauziah 2012).

Di samping itu, kebanyakan penyelidikan yang dijalankan sukar untuk memahami amalan dan
sikap manusia terhadap alam sekitar, terutamanya yang melibatkan tingkah laku bagi aktiviti rutin
(Key, Thomsen dan Smith, 2010). Barbosa dan Veloso (2014) mencadangkan kajian kelestarian harus

menumpu kepada aktiviti rutin dan amalan domestik seperti makan, pembersihan diri, dan
pencucian. Namun terdapat kritikan tentang kegagalan pemyelidikan untuk mengenalpasti
beberapa aktiviti sama ada ianya aktiviti domestik seperti memasak atau aktiviti masa lapang seperti
berparti (Shove and Panzar, 2005; van der Poel, 2006).

Secara umumnya, remaja merupakan kumpulan yang aktif terlibat dengan pelbagai aktiviti
(Mahoney, Larson, Eccles, dan Lord, 2005). Remaja juga didapati meluangkan masa lapang mereka
dengan pelbagai aktiviti yang berbeza (Furlong dan Cartmel, 2011). Menurut Herring dan Roy (2002)
bagaimana pengguna memilih untuk menghabiskan masa lapang mereka adalah sangat berkait
dengan pandangan mereka terhadap alam sekitar.

Walaupun kelestarian terhadap aktiviti masa lapang kurang mendapat tumpuan ahli akademik,
namun peranan aktiviti masa lapang dalam gaya hidup lestari semakin mendapat perhatian (Ropke
dan Godskesen, 2007). Idea baharu yang memberi penekanan terhadap kehidupan yang lebih baik
telah mengambil kira aspek seperti menikmati alam sekitar, hobi dan kretiviti, pembelajaran
sepanjang hayat dan bermain setiap hari (Milbraith, 1993).Tetapi, gaya hidup pengguna yang rakus
telah mencabar situasi yang menfokuskan komitmen terhadap masa lapang secara serius (Stebbins,
1997).

Pendidikan dianggap sebagai alat penting untuk menerapkan pendidikan alam sekitar (Aini, Azura
dan Fakhru’l-Razi, 2012). Kegiatan pendidikan di sekolah terbahagi kepada dua bahagian utama
iaitu kurikulum dan kokurikulum (Laporan Razak, 1956). Aktiviti kokurikulum mampu membentuk
kemahiran sosial pelajar (Sandra dan Anuar, 2012). Namun hanya sebilangan kecil sahaja pelajar
Malaysia yang bergiat aktif dalam aktiviti kokurikulum berbanding dengan bilangan sebenar pelajar
di sekolah (Mashitah, 1995).

Para saintis menjelaskan bahawa aktiviti manusia telah membawa kepada keadaan alam sekitar
yang teruk (Ni, Sun, Li, Huang dan Borthwick, 2010). Kesan daripada aktiviti pembaziran dan
pengendalian bahan sisa buangan (simpan, kumpulkan dan lupus) yang tidak teratur menimbulkan
risiko kepada alam sekitar dan kesihatan awam (Zurbrugg 2002; Saripah et al., 2012). Para saintis
juga bimbang jika masalah alam sekitar tidak dikawal, akan mendatangkan kesan terhadap keadaan
iklim dan ekosistem yang tidak menentu seterusnya manusia tidak akan mampu mengatasi keadaan
ini (Sibbel, 2009). Tambahan pula, masalah alam sekitar boleh menjejaskan kesihatan dan kualiti
hidup manusia (Orimoogunje, Adegboyega, Banjo dan Funmilayo, 2011).

Di samping itu, remaja adalah kumpulan umur yang wajar diberi tumpuan terutamanya yang
tinggal di kawasan bandar. Menurut perangkaan Pertubuhan Bangsa-bangsa Bersatu, dijangka
sebanyak 60 peratus populasi penduduk bandar berumur 18 tahun ke bawah menjelang 2030 dan
populasi yang menetap di luar bandar akan semakin mengecil (Asilsoy, 2012). Malah dijangkakan
purata tujuh daripada sepuluh golongan remaja tinggal di bandar menjelang 2050 (UNICEF, 2012).
Walaupun kawasan bandar adalah dua peratus daripada kawasan muka bumi, namun penduduk
bandar menggunakan 75 peratus sumber alam (Abbas, Christie, Demassieux, Hayward, Jackson, dan
Pierre, 2013). Masih banyak yang perlu dipelajari mengenai remaja dalam konteks peluang dan
halangan dalam mengekalkan alam sekitar kawasan bandar (Euromoniter International, 2012).

Persoalan kajian

Berdasarkan pernyataan masalah di atas, empat persoalan dibentuk menjadi asas kepada
pembentukan objektif kajian seperti yang berikut:

1)

1.5

14.1

14.2

1.6

Apakah tahap pengetahuan alam sekitar, persepsi terhadap gaya hidup lestari, sikap
penggunaan lestari, aktiviti (masa lapang, kokurikulum, kerja rumah) dan amalan
penggunaan lestari remaja bandar?

Adakah terdapat hubungan antara pengetahuan alam sekitar, persepsi terhadap gaya hidup
lestari, sikap penggunaan lestari dengan amalan penggunaan lestari?

Bagaimana kesan mediator sikap penggunaan lestari terhadap hubungan antara
pengetahuan alam sekitar dan persepsi terhadap gaya hidup dengan amalan penggunaan
lestari remaja bandar?

Bagaimana kesan moderator aktiviti (masa lapang, kokurikulum dan kerja rumah) terhadap
hubungan antara pengetahuan alam sekitar, persepsi terhadap gaya hidup lestari dan sikap
penggunaan lestari dengan amalan penggunaan lestari?

Objektif Kajian

Objektif am kajian ini adalah untuk menentukan faktor-faktor yang mempengaruhi
amalan penggunaan lestari remaja.

Objektif khusus kajian adalah untuk:

Mengukur tahap pengetahuan alam sekitar, persepsi terhadap gaya hidup lestari, sikap
penggunaan lestari, aktiviti masa lapang, aktiviti kokurikulum, aktiviti kerja rumah dan
amalan penggunaan lestari remaja bandar.

Menentukan hubungan antara pengetahuan alam sekitar, persepsi terhadap gaya hidup
lestari, sikap penggunaan lestari dengan amalan penggunaan lestari remaja bandar.
Mengukur kesan mediator sikap penggunaan lestari terhadap hubungan antara
pengetahuan alam sekitar dan persepsi terhadap gaya  hidup lestari dengan amalan
penggunaan lestari remaja bandar.

Mengukur kesan moderator aktiviti (masa lapang, kokurikulum dan kerja rumah) terhadap
hubungan antara pengetahuan alam sekitar, persepsi terhadap gaya hidup lestari dan sikap
penggunaan lestari dengan amalan penggunaan lestari.

Hipotesis kajian

Pengetahuan yang dimiliki didapati memberi kesan terhadap sikap seseorang. Menurut kajian yang
dijalankan di Texas oleh Bradley, Waliczek, dan Zajicek (1999) pelajar yang mempunyai skor
pengetahuan yang lebih tinggi mempunyai sikap yang lebih baik terhadap alam sekitar. Ini
disokong oleh Bredahl (2001) yang berpendapat bahawa salah satu fungsi pengetahuan ialah
mengekalkan sikap yang kukuh serta mampu bertahan daripada sebarang perubahan sepanjang

masa.



Namun pengetahuan tidak semestinya membawa kepada perubahan sikap. Pengetahuan yang
terhad mengenai sebarang isu tidak akan menggambarkan sikap sepenuhnya (Thielking dan Moore,
2001). Kajian terhadap sikap dalam kalangan pelajar sekolah menengah di Malaysia mendapati
bahawa pelajar hanya mempunyai sikap yang sederhana terhadap pendidikan alam sekitar,
walaupun mempunyai tahap pengetahuan terhadap alam sekitar yang tinggi (Chong, 2005).

Kajian mengenai strategi dalam menjana tahap pengetahuan dan sikap perlindungan alam sekitar
telah dijalankan oleh Olson, Bowman dan Roth pada tahun 1984. Hasil kajian mendapati terdapat
hubungan positif antara skor bagi pengetahuan dan skor sikap bagi kesemua konsep yang diukur.
Malah terdapat bukti yang menunjukkan bahawa terdapat hubungan yang positif antara
pengetahuan dan sikap terhadap alam sekitar (Meinhold dan Malkus, 2005). Kajian mengenai
pengetahuan dan sikap seringkali menunjukkan hubungan yang signifikan dan positif antara dua
angkubah (Duerden dan Witt 2010; Kuhlemeier, Bergh dan Lagerweij, 1999). Oleh itu, dicadangkan
hipotesis berikut:

Hai: Terdapat hubungan yang signifikan antara pengetahuan penggunaan lestari dengan
sikap penggunaan lestari.

Di samping itu, pengetahuan juga didapati membawa kepada perubahan amalan yang spesifik.
Dapatan kajian dalam kalangan pelajar universiti di Malaysia mendapati, responden yang
mempunyai tahap pengetahuan tentang alam sekitar yang rendah cenderung tidak melibatkan diri
secara aktif dalam aktiviti alam sekitar (Siti Nor Bayaah, Nurita dan Azlina, 2010). Malah Walter dan
Reisner (1994) mengakui peranan program pendidikan umum dalam mengukuhkan nilai dan
penerapan amalan penggunaan lestari.

Beberapa kajian terdahulu mengkaji hubungan antara pengetahuan terhadap alam sekitar dan
tingkah laku pro alam sekitar. Pengetahuan terhadap alam sekitar sering dikaitkan dengan tingkah
laku pro-alam sekitar seseorang (Sherburn dan Devlin, 2004; Iwata, 1996, Iwata 1990; Pursley, 2000).
Kebanyakan kajian membuktikan terdapat hubungan yang positif antara pengetahuan tentang alam
sekitar dan amalan penggunaan lestari (Kirk, 2010). Kajian terdahulu juga mendapati pengetahuan
tentang alam sekitar merupakan peramal kepada tingkah laku kitar semula (Hines, Hungerford, dan
Tomera 1987; Ostman dan Parker 1987; Mainieri, Barnett, Valdero, Unipan, dan Oskamp, 1997; Bratt
1999). Malah ini disokong oleh Glor (2009) yang mendapati bahawa terdapat perkaitan positif antara
pengetahuan tentang alam sekitar dan tingkah laku kitar semula.

Malah seawal tahun 1968, terdapat kajian yang membuktikan bahawa pengetahuan adalah peramal
terbaik kepada amalan kitar semula (Hornik, Cherian, Madansky, dan Narayana, 1995). Walaupun
sebahagian kajian membuktikan pengetahuan tentang alam sekitar merupakan peramal kepada
tingkah laku kitar semula, namun sebahagian kajian lain tidak membuktikan bahawa pengetahuan
menyebabkan seseorang bertingkah laku selari dengan pengetahuannya (Hines et al. 1987; Ostman
dan Parker 1987; Mainieri et all. 1997). Umumnya, pelajar sekolah menengah Malaysia mempunyai
pengetahuan tentang alam sekitar, namun tidak mengaplikasikan pengetahuan kepada amalan
(Hassan et al., 2010). Ini membawa kepada cadangan hipotesis berikut:

Ha: Terdapat hubungan yang signifikan antara pengetahuan alam sekitar dengan
amalan penggunaan lestari.



Terdapat pelbagai pengukuran persepsi yang boleh digunakan, antaranya domain keprihatinan dan
kesedaran (Bogner dan Wiseman, 2004). Persepsi yang berbeza dipengaruhi oleh tradisi manusia,
pendekatan agama dan rohani, serta falsafah yang boleh membawa kepada pelbagai motivasi dan
sikap (Cooper dan Palmer, 1998).

Mengukur persepsi remaja merupakan satu tugas yang rumit. Menurut Tuncer (2008) persepsi dapat
ditentukan melalui pemikiran awal terhadap sesebuah fenomena. Di samping itu, persepsi dan sikap
melibatkan hubungan secara sebab dan akibat serta merupakan komponen penting dalam
pembelajaran. Manakala gaya hidup lestari merupakan corak tindakan dan penggunaan oleh
manusia untuk memenuhi keperluan asas, ke arah mencapai kualiti hidup yang lebih baik,
meminimumkan penggunaan sumber semulajadi supaya tidak menjejaskan keperluan generasi akan
datang dan menguruskan sisa buangan dengan baik (Mont, 2007). Gaya hidup lestari harus
menggambarkan budaya, ekonomi dan sosial masyarakat (CSD, 2004). Oleh itu dicadangkan
hipotesis berikut:

Ha: Terdapat hubungan yang signifikan antara persepsi terhadap gaya hidup lestari
dengan sikap penggunaan lestari

Bagi menentukan persepsi, beberapa faktor yang mempengaruhi seperti pengalaman dan proses
pembentukan persepsi perlu diambil kira (Emanuel dan Adams, 2011). Persepsi seseorang penting
kerana ia adalah respons terhadap rangsangan yang terdapat di persekitarannya dan dipengaruhi
oleh nilai dan emosi (Er, Rashid, Rostam, dan Nor, 2012). Secara umumnya, individu yang
membentuk persepsi yang positif, didapati mempunyai rasa tanggungjawab terhadap alam sekitar
(Mobley, Vagias, dan DeWard, 2010).

Golongan muda yang prihatin terhadap pelbagai masalah setempat, negara dan global dapat
mengenalpasti masalah alam sekitar dengan tepat (Yencken, Fien dan Sykes, 2000). Malah Kohler
dan Mathieu (1993) mencadangkan bahawa ciri-ciri individu dan persepsi boleh mempengaruhi
tingkah laku individu secara langsung. Penyelidik telah menentukan pelbagai faktor penyumbang
tingkah laku lestari antaranya persepsi, pengetahuan dan sikap (Sharma dan Rani, 2014). Oleh itu
dicadangkan hipotesis berikut:

H.e: Terdapat hubungan yang signifikan antara persepsi terhadap gaya hidup lestari
dengan amalan penggunaan lestari.

Kajian empirikal mengesahkan bahawa sikap merupakan peramal aktiviti individu seperti amalan
kitar semula, guna semula, pemuliharaan atau pengurusan sisa (Barr, 2007; Garforth, McKemey,
Rehman, Tranter, Cooke, Park, dan Yates, 2006.; Vining, Ebreo, Bechtel, dan Churchman, 2002).
Menganalisis sikap penggunaan lestari dan memahami reaksi terhadap isu kelestarian adalah
penting bagi menentukan kesan terhadap alam sekitar (Chen, Toh, dan Plessis, 2012). Pandangan ini
disokong oleh kajian yang telah membuktikan bahawa sikap positif terhadap alam sekitar akan
mendorong individu bertingkah laku dengan lebih bertanggungjawab dan mesra alam (Fryxell dan
Lo, 2003; Kaiser dan Fuhrer, 1999). Malah, sikap yang spesifik adalah peramal tingkah laku yang
paling baik (Bodur dan Sarigollu 2005; Meinhold dan Malkus 2005; Milfont, Duckitt dan Cameron,
2006).



Terdapat hubungan yang kuat antara sikap terhadap kitar semula dengan tingkah laku kitar semula
(Prestin dan Pearce, 2010). Malah, tingkah laku adalah gambaran umum terhadap sikap (Kilbourne,
Beckmann, dan Thelen, 2002; Balderjahn 1988; McCarty dan Shrum 1994). Walaupun hubungan
sikap dan tingkah laku boleh menjadi lemah, kajian oleh Balderjahn (1988) menggambarkan kesan
sikap yang positif terhadap tingkah laku tertentu seperti penggunaan produk yang tidak
mencemarkan alam sekitar. Oleh itu hipotesis berikut dicadangkan:

Has: Terdapat hubungan yang signifikan antara sikap penggunaan lestari dengan amalan
penggunaan lestari.

Model awal tingkah laku pro-alam sekitar oleh Kollmus dan Agyeman (2002) menyatakan bahawa
terdapat hubungan linear di antara pengetahuan, sikap serta tingkah laku terhadap alam sekitar.
Menurut model ini, pengetahuan akan meningkatkan sikap seterusnya akan melahirkan individu
yang mempunyai tingkah laku yang lebih positif terhadap alam sekitar.

Dapat dirumuskan bahawa sikap terhadap tingkah laku alam sekitar yang spesifik adalah peramal
tingkah laku yang paling baik (Bodur dan Sarigollu 2005, Meinhold dan Malkus 2005; Milfont,
Duckitt dan Cameron, 2006). Walau bagaimanapun, beberapa dapatan kajian telah menunjukkan
hasil yang berbeza di mana tahap pengetahuan dan sikap tidak semestinya membawa kepada
amalan tingkah laku (Kuhlemeier, Bergh dan Lagaerweij 1999; Rahman; Zurina dan Norjan 2003;
Stepath 2004; Lee 2008; Zain, Basri, Suja, Jaafar, dan Basri, 2008; Norshariani 2009). Oleh itu hipotesis
berikut dicadangkan:

H.s:  Sikap penggunaan lestari merupakan mediator bagi hubungan di antara
pengetahuan alam sekitar dengan amalan penggunaan lestari.

Sikap ditakrifkan sebagai perasaan positif atau negatif yang merujuk kepada maklumat terhadap
manusia, objek atau isu (Newhouse, 1991). Penyelidikan terhadap tingkah laku psikologi sosial telah
mengukuhkan sikap sebagai peramal penting dalam tingkah laku, niat tingkah laku, dan faktor-
faktor dalam tingkah laku individu (Kotchen dan Reiling, 2000). Faktor sikap menjadi peramal
penting bagi tingkah laku pengguna pro-alam sekitar. Sebagai contoh, sikap individu yang prihatin
terhadap isu alam sekitar menjadi peramal berguna tingkah laku alam sekitar, iaitu tingkah laku
kitar semula (Arbuthnot dan Ligg, 1975; Kellgren dan Wood, 1986; Simmons dan Widmar, 1990) dan
tabiat membeli produk hijau (Chan, 1996; Chen dan Chai,2010; Kim 2011). Manakala beberapa
penyelidik lain (Ervin dan Ervin 1982; Epstein dan Rogers 1995) mencadangkan bahawa persepsi
adalah asas kepada sikap dan tindakan. Oleh itu hipotesis berikut dicadangkan:

H.z  Sikap penggunaan lestari merupakan mediator bagi hubungan di antara persepsi
terhadap gaya hidup lestari dengan amalan penggunaan lestari.

Tempoh sedekad yang lalu menyaksikan kepentingan meneroka peranan masa lapang dalam
mempromosikan penyertaan sosial, mendefinisikan identiti dan budaya golongan muda. Aktiviti
masa lapang golongan remaja merupakan satu unsur yang dapat meningkatkan perkembangan
peribadi dan kesejahteraan masyarakat seperti membahagikan masa untuk menjadi sukarelawan,
mendidik rakan sebaya dan mengubah masyarakat (UNICEF, 2009).

Menurut Brusdal dan Lavik (2008) walaupun kurang data yang ada bagi menentukan kesan ekologi
dalam kalangan golongan remaja pada masa kini, namun didapati sebahagian besar golongan muda
terutamanya dalam kalangan masyarakat pengguna di negara maju adalah tertumpu kepada aktiviti
masa lapang. Didapati bahawa aktiviti tidak berstruktur atau pasif (contohnya aktiviti bersendirian
dan menonton televisyen) memberi kesan negatif kepada masalah tingkah laku (Bartko dan Eccles,
2003; Mahoney dan Stattin, 2000). Remaja sering melaporkan bahawa jadual yang padat dengan
pelbagai aktiviti dan kumpulan menyebabkan mereka tidak mempunyai masa untuk meneroka alam
semula jadi atau bebas bermain (Larson, Wilson, dan Rickman, 2009). Oleh itu, dicadangkan
hipotesis berikut:

Has: Aktiviti masa lapang merupakan moderator bagi pengaruh pengetahuan alam
sekitar, persepsi terhadap gaya hidup lestari dan sikap penggunaan lestari terhadap
amalan penggunaan lestari remaja bandar.

Kokurikulum dalam sistem pendidikan Malaysia adalah penting untuk merealisasikan konsep
pengetahuan, pengalaman dan kemahiran merentasi kurikulum, di mana ia merangkumi aktiviti
pendidikan jasmani, seni dan rekreasi, aktiviti sains dan teknologi serta aktiviti kumpulan dan sosial
(Nor Suhara dan Jamil, 2010). Aktiviti kokurikulum memberi peluang kepada murid memahami
konsep latihan dalam bidang tertentu dengan menggunakan pengetahuan tersebut dalam konteks
yang lebih bermakna dan realistik. Ia juga memberi pengalaman yang mungkin tidak dapat
diperolehi dalam bilik darjah.

Aktiviti kokurikulum perlu dirancang terlebih dahulu supaya selaras dan saling melengkapi dengan
apa yang diajar di bilik darjah untuk meningkatkan lagi prestasi murid dalam pelajaran (Abdullah
Sani, 2005). Pengalaman yang diperoleh menerusi aktiviti kokurikulum merupakan perantaraan
alam persekolahan dengan alam kehidupan masyarakat (Nor Suhara dan Jamil, 2010). Oleh itu
dicadangkan hipotesis berikut:

H.o:  Aktiviti kokurikulum merupakan moderator bagi pengaruh pengetahuan alam
sekitar, persepsi terhadap gaya hidup lestari dan sikap penggunaan lestari terhadap
amalan penggunaan lestari remaja bandar.

Menurut Albino dan Dangelico (2013) kelestarian bergantung kepada impak aktiviti manusia
terhadap bekalan modal semulajadi, ekonomi, manusia dan sosial. Adalah penting untuk
menfokuskan pengaruh aktiviti kerja rumah remaja terhadap aspek lestari. Ini kerana menurut
Verma dan Larson (2003) remaja Asia menghabiskan hampir keseluruhan waktu tidak bersekolah
mereka di rumah.

Tugasan domestik seperti memasak, membasuh baju dan mengemas merupakan antara aktiviti kerja
rumah yang biasa dilakukan di seluruh dunia (Wikle, 2014). Remaja yang membantu melakukan
aktiviti kerja rumah memberi pelbagai manfaat. Sebagai contoh, menurut Stewart dan Martin (1984)
remaja yang membantu menjaga adik-beradik mempunyai perspektif dan pemahaman sosial yang
tinggi. Di samping turut mengurangkan kos untuk mengupah pihak ketiga bagi melakukan aktiviti
tertentu (Reid, 1934). Oleh itu dicadangkan hipotesis berikut:

Hao:  Aktiviti kerja rumah merupakan moderator bagi pengaruh pengetahuan alam
sekitar, persepsi terhadap gaya hidup lestari dan sikap penggunaan lestari terhadap
amalan penggunaan lestari remaja bandar.

1.7 Skop kajian

Kajian ini menfokuskan golongan remaja yang melibatkan pelajar tingkatan empat yang tinggal di
kawasan bandar di negeri Selangor. Kajian ini merupakan sebahagian daripada kajian yang
dijalankan oleh penyelidik dari Jabatan Pengurusan Sumber dan Pengajian Pengguna, Fakulti
Ekologi Manusia, Universiti Putra Malaysia yang dibiayai oleh geran Kementerian Pengajian Tinggi.
Kajian di bawah geran penyelidikan FRGS (Fundamental Research Grant Scheme) iaitu Gaya Hidup
Penggunaan Lestari : Kajian Awal dalam Kalangan Remaja Bandar.

Kajian ini merujuk kepada Othman, Mohd Salleh, Johari, Musrifah, dan Mat Arisah (2013), di mana
konsep penggunaan lestari dikaitkan dengan konsep kitar semula (recycle), mengguna semula
(reuse), mengurang (reduce) dan respon (react). Kitar semula merujuk kepada proses melupuskan
objek supaya boleh digunakan semula sebagai barangan yang sama ataupun sebagai barangan yang
lain. Penggunaan semula pula dirujuk sebagai menggunakan semula barangan yang telah dibeli bagi
mengurangkan penghasilan sisa pepejal. Sementara itu, pengurangan dapat difahami dengan
kurang menggunakan sesuatu, kurang membeli, kurang berbelanja, kurang menghasilkan sampah
dan sebagainya. Dengan kata lain amalan pengurangan adalah amalan berjimat cermat dalam
menggunakan sesuatu seperti penjimatan tenaga elektrik, air dan mengelakkan pembelian barangan
yang tidak perlu atau dalam keadaan yang tidak perlu. Respon pula merujuk kepada tindak balas
atau tindakan yang dilakukan oleh individu. Apabila tindakan seseorang individu itu positif atau
berorientasikan persekitaran, maka risiko kemusnahan kepada alam sekitar juga dapat dikurangkan.

Fokus kajian ini adalah mengukur tahap pengetahuan alam sekitar, sikap penggunaan lestari,
persepsi terhadap gaya hidup lestari, sikap penggunaan lestari, aktiviti masa lapang, aktiviti
kokurikulum, aktiviti kerja rumah dan amalan penggunaan lestari. Kajian ini juga menentukan
hubungan antara pengetahuan alam sekitar, persepsi terhadap gaya hidup lestari, sikap penggunaan
lestari dengan amalan penggunaan lestari remaja bandar. Seterusnya kajian ini akan mengukur
kesan mediator sikap penggunaan lestari terhadap hubungan antara pengetahuan alam sekitar dan
persepsi terhadap gaya hidup lestari dengan amalan penggunaan lestari remaja bandar serta kesan
moderator aktiviti (masa lapang, kokurikulum dan kerja rumah) terhadap hubungan antara
pengetahuan alam sekitar, persepsi terhadap gaya hidup lestari dan sikap penggunaan lestari
dengan amalan penggunaan lestari.

1.8 Limitasi kajian

Faktor limitasi adalah di luar kawalan penyelidik yang boleh memberi kesan terhadap dapatan
kajian atau bagaimana dapatan ditafsirkan. Seseorang pengkaji perlu menjelaskan limitasi kajian
kepada pembaca sebagai mengakui kelemahan atau kesukaran mentafsir penemuan kajian yang
mungkin berlaku dan di luar kawalan penyelidik (Baron, 2008). Kajian ini mempunyai beberapa
limitasi yang perlu diambil kira.

Sampel kajian ini hanya melibatkan pelajar sekolah menengah di negeri Selangor yang tinggal di
kawasan bandar sahaja. Hal ini kerana pengkaji merujuk kepada Jabatan Perangkaan Malaysia
(2013), di mana populasi remaja bandar yang tertingi adalah di negeri Selangor. Malah sampel kajian
hanya melibatkan pelajar tingkatan empat atas faktor kelulusan pihak sekolah yang tidak mahu
mengganggu pembelajaran pelajar yang bakal menduduki peperiksaan.

Bagi kajian ini, pengukuran dan konsep angkubah terhad kepada pengetahuan alam sekitar,
persepsi terhadap gaya hidup lestari, sikap penggunaan lestari, aktiviti masa lapang, aktiviti
kokurikulum, aktiviti kerja rumah dan amalan penggunaan lestari. Penemuan kajian juga terbatas
kepada pengukuran terpilih sahaja dan merupakan antara limitasi kajian ini.

1.9 Kepentingan kajian

Kajian yang dijalankan ini akan memberikan faedah kepada pelbagai pihak iaitu kepada penyelidik
dan bidang penyelidikan, penggubal undang-undang dan agensi berkaitan seperti Jabatan
Pendidikan dan Kementerian Pendidikan Malaysia, pelajar dan pihak sekolah.

1.9.1 Bidang penyelidikan

Dapatan kajian ini diharapkan dapat menyumbang kepada peningkatan dan perubahan amalan
penggunaan lestari dalam kalangan remaja. Seterusnya, mencapai tahap kelestarian yang lebih baik
melalui penemuan faktor-faktor penyumbang kepada peningkatan amalan penggunaan lestari
remaja. Kajian ini juga berpotensi untuk dijadikan sumber rujukan kajian akan datang bagi
mengenalpasti jenis aktiviti yang mempengaruhi amalan penggunaan lestari pelajar yang bersekolah
di bandar.

1.9.2  Pelajar dan pihak sekolah

Melalui kajian ini, pelbagai kelemahan pelajar dalam isu kelestarian dapat dikenalpasti secara
terperinci. Dapatan kajian dapat dijadikan input perlaksanaan program kelestarian untuk
meningkatkan pengetahuan alam sekitar remaja. Tambahan pula, pengetahuan pelajar dapat
meningkatkan proses peralihan ke alam dewasa secara dinamik dan lebih positif (Morton dan
Montgomery, 2011).

Melalui kajian ini, penemuan terhadap sumber utama remaja memperoleh maklumat lestari
diharapkan membantu remaja Malaysia menjadi masyarakat yang bermaklumat dan
berpengetahuan berkaitan alam sekitar. Di samping itu juga, konsep kelestarian harus diterap ke
dalam diri pengguna dan keluarga. Ini kerana kualiti masa depan individu dan keluarga bergantung
kepada pilihan dan tindakan kita pada hari ini. Malah, aktiviti kehidupan turut memberi kesan
terhadap alam sekitar (Stall-Meadows, 2010).

Kajian ini diharap dapat membantu pelajar menguruskan aktiviti mereka. Malah penglibatan remaja
dalam melindungi alam sekitar dan kelestarian adalah penting kerana bukan sahaja akan
mempengaruhi hidup mereka pada hari ini, tetapi juga memberikan implikasi terhadap masa
hadapan mereka dan dunia (Aini, Nor dan Fakhru'l -Razi, 2011).

Kekurangan kaedah yang tepat dalam mendidik pelajar sekolah perlu ditangani untuk membawa
perubahan kepada amalan dan tindakan yang positif serta signifikan terhadap alam sekitar. Justeru,
amat penting untuk menilai kesan interaksi aktiviti remaja dengan pengetahuan alam sekitar,
persepsi terhadap gaya hidup lestari dan sikap penggunaan dengan amalan penggunaan lestari.
Menurut Meinhold dan Malkus (2005) remaja yang mempunyai sikap, pengetahuan, tingkah laku
yang positif terhadap alam sekitar akan memberi kesan secara langsung dan tidak langsung
terhadap keputusan penggunaan, seterusnya berusaha untuk memelihara sumber asli pada masa
depan.

Dapatan kajian ini diharapkan dapat membantu dalam menyediakan garis panduan bagi
membangunkan kaedah pengajaran berkaitan alam sekitar yang berkesan di sekolah. Keene dan
Blumstein (2010) memperkatakan tentang perlunya perubahan terhadap pendidikan alam sekitar
yang memerlukan kerjasama pelbagai organisasi dan pelbagai disiplin. Oleh itu, kajian ini
berpotensi membantu peningkatan sistem pendidikan di sekolah dalam kalangan pelajar melalui
kerjasama pihak sekolah.

1.9.3 Penggubal undang-undang dan agensi berkaitan.

Maklumat yang dikumpulkan daripada kajian ini boleh dirujuk oleh penggubal polisi dan pelbagai
agensi berkaitan untuk memahami amalan penggunaan lestari dalam kalangan remaja bandar. Ini
dapat membantu penetapan standard terhadap pendidikan lestari dan penambahbaikan polisi
khusus kepada golongan remaja dengan memfokuskan aktiviti masa lapang, aktiviti kokurikulum di
sekolah dan aktiviti kerja rumah yang dilakukan oleh mereka. Malah kumpulan dan rangkaian
sosial mempengaruhi keputusan dan pendekatan individu terlibat terhadap masalah alam sekitar
(Key, Thomsen dan Smith, 2010).

Kajian ini diharapkan dapat memberi sumber rujukan kepada Jabatan Pendidikan dalam
mewujudkan program yang bersesuaian. Selain itu, Jabatan Pendidikan dapat mengawal dan
membendung pembabitan pelajar dalam sebarang kegiatan negatif dengan membentuk pendekatan
secara kondusif dalam proses pengajaran dan pembelajaran. Menerusi kajian ini, diharapkan dapat
membantu pihak Kementerian Pendidikan Malaysia dalam menghasilkan modul yang sesuai dan
seterusnya dapat memperkembangkan lagi potensi individu secara menyeluruh dan bersepadu
untuk mewujudkan insan yang seimbang dan harmonis dari segi intelek, rohani, emosi dan jasmani.
Kajian ini juga dapat membantu pihak Institut Pengajian Tinggi sebagai satu platform rujukan ilmu
dan dijadikan sebagai kerangka bagi kajian-kajian yang akan datang.

Kajian ini berusaha menyumbangkan pengetahuan asas dengan meneroka faktor yang
mempengaruhi amalan penggunaan lestari remaja bandar. Kajian ini menguji hubungan langsung
sikap penggunaan lestari sebagai mediator dan hubungan tidak langsung iaitu jenis aktiviti sebagai
moderator terhadap amalan penggunaan lestari. Dapatan kajian ini akan menjadi panduan kepada
remaja, sekolah dan penggubal undang-undang serta agensi berkaitan seterusnya berkerjasama
menyediakan pendidikan alam sekitar yang lebih baik dalam membina generasi yang
bertangunggjawab terhadap alam sekitar pada masa depan.

1.10 Definisi Istilah

Penggunaan istilah di dalam kajian ini dihuraikan seperti berikut.

1.10.1 Amalan penggunaan lestari

Konsep : Amalan menggunakan barangan dan perkhidmatan dalam memenuhi keperluan asas bagi
mencapai kualiti hidup dan pada masa yang sama mengurangkan penggunaan sumber tanpa
menjejaskan keperluan generasi akan datang (Chen, Toh, dan Plessis, 2012).

Operasional :  Amalan penggunaan lestari diukur berdasarkan tahap persetujuan responden
menggunakan skala “selalu, kadang-kadang dan tidak pernah” terhadap amalan penggunaan
elektrik dan air, pembuangan sampah, penggunaan kertas, pen berdakwat dan pensil mekanikal
menggunakan pengukuran yang diadaptasi daripada pengukuran amalan yang digunakan dalam
kajian Othman, Mohd Salleh, Musrifah, dan Mat Arisah (2013).

1.10.2 Pengetahuan alam sekitar

Konsep : Kesedaran dan pemahaman asas mengenai alam sekitar dan masalah berkaitan alam
sekitar serta penyelesaian bagi masalah tersebut (Zséka, Szerényi, Széchy, dan Kocsis, 2013).

Operasional : Pengetahuan alam sekitar dalam kalangan responden telah diukur melalui
pengetahuan berkaitan lapisan ozon, bahan-bahan punca pencemaran, sumber dan bahan
semulajadi serta isu pemanasan global. Responden diberikan dua pilihan iaitu “ya” atau “tidak”
menggunakan skala yang diadaptasi daripada Laily, Syarifah Azizah, Nurizan, Aini Norhasmah,
dan Naimah (2004).

1.10.3 Sikap penggunaan lestari

Konsep : Penilaian pemikiran individu terhadap penggunaan barang dan perkhidmatan bagi
memenuhi keperluan asas dan meningkatkan kualiti hidup dengan meminimumkan penggunaan
sumber semula jadi, bahan toksik dan pembuangan sisa pencemaran serta memanjangkan kitaran
hayat perkhidmatan atau produk supaya tidak menjejaskan keperluan generasi akan datang (Fuchs
dan Lorek, 2004).

Operasional : Sikap remaja diukur melalui tahap persetujuan responden sama ada ”sangat setuju”,
"setuju”, “tidak setuju” dan “sangat tidak setuju” terhadap beberapa item sikap penggunaan lestari
menggunakan pengukuran yang diadaptasi daripada instrumen kajian Laily, Syarifah Azizah,

Nurizan, Aini Norhasmah, dan Naimah (2004).

1104 Persepsi terhadap gaya hidup lestari

Konsep : Merujuk kepada persepsi terhadap corak tindakan dan penggunaan manusia bagi
memenuhi keperluan asas, mendapat kualiti hidup yang lebih baik, meminimumkan penggunaan
sumber semula jadi dan mengurangkan pelepasan sisa dan pencemaran sepanjang kitaran hayat, di
samping tidak menjejaskan keperluan generasi akan datang (CSD, 2004).

Operasional : Merangkumi aspek perbelanjaan dan penggunaan sumber, isu pencemaran dan
perlindungan alam sekitar. Pengukuran diadaptasi daripada instrumen kajian Naimah dan Nurizan
(2013).

1.10.5 Aktiviti masa lapang

Konsep : Merujuk kepada aktiviti yang menyeronokkan dan bermakna secara peribadi yang
dilakukan pada masa yang terluang. Sering dikaitkan dengan rasa kebebasan dan motivasi intrinsik
bagi melakukan sesuatu kerana mahu, bukan kerana perlu (Hutchinson, 2011).

Operasional : Merujuk kepada aktiviti, kegemaran atau hobi yang kerap dilakukan oleh remaja pada
masa lapang selepas waktu persekolahan termasuklah aktiviti menonton televisyen, melepak,
bermain permainan video, menonton wayang dan mendengar mp3 atau ipod. Pengukuran
diadaptasi daripada instrumen kajian Naimah dan Nurizan (2013).

1.10.6 Aktiviti kokurikulum

Konsep : Aktiviti kokurikulum adalah aktiviti yang bercorak pendidikan dan juga adalah sebahagian
daripada pengalaman pembelajaran. Kegiatan ini boleh dijalankan di dalam atau di luar bilik darjah,
seperti gerak kerja unit beruniform, persatuan, kelab, sukan dan permainan (Nor Suhara dan Jamil,
2010).

Operasional: =~ Merujuk kepada aktiviti yang dilakukan di sekolah iaitu aktiviti

seni mempertahankan diri, pakaian seragam, kelab kebudayaan, kelab bahasa,

kelab sains dan lain-lain menggunakan pengukuran diadaptasi daripada instrumen kajian Nurizan,
Mumtazah, dan Norhasmah (2013).

1.10.7 Aktiviti kerja rumah

Konsep : Reid (1934) mendefinisikan aktiviti kerja rumah sebagai aktiviti pengeluaran isi rumah iaitu
tugas yang dilakukan oleh ahli isi rumah yang mungkin boleh dilaksanakan dengan mengupah
pihak ketiga. Contoh aktiviti pengeluaran isi rumah termasuklah aktiviti seperti memasak, mencuci,
membersihkan laman dan mengurus rumah.

Operasional: Diukur berdasarkan kekerapan responden melakukan kerja-kerja di rumah. Dalam

kajian ini, jenis aktiviti terdiri daripada akitiviti di dalam rumah dan aktiviti di luar rumah
menggunakan pengukuran diadaptasi daripada instrumen kajian Mumtazah (2011).

1.10.8 Remaja

Konsep : Peringkat remaja umumnya merujuk kepada mereka yang berumur antara 10 hingga 19
tahun, dan karakter boleh berlanjutan hingga ke umur 2

Operasional : Merujuk kepada responden daripada populasi pelajar sekolah menengah atas iaitu
responden yang berumur 16 tahun yang tinggal di kawasan bandar.

111  Kesimpulan

Isu alam sekitar makin membimbangkan dengan pelbagai isu global dan masalah dunia yang turut
memberi kesan kepada sistem ekologi. Golongan remaja turut memainkan peranan dalam
menangani isu alam sekitar dengan membentuk amalan penggunaan lestari dalam kehidupan
seharian mereka. Secara keseluruhan, bahagian ini membincangkan pelbagai isu alam sekitar,
amalan penggunaan lestari, pengetahuan alam sekitar, sikap penggunaan lestari, persepsi terhadap
gaya hidup lestari dan aktiviti remaja bagi menjawab empat objektif khusus kajian ini. Skop kajian
ini ialah menfokuskan golongan remaja yang bersekolah di kawasan bandar di negeri Selangor.
Kajian ini penting kepada pelbagai pihak terutamanya kepada golongan pelajar, pihak sekolah,
penggubal undang-undang dan agensi berkaitan serta bidang penyelidikan bagi meningkatkan
amalan penggunaan lestari dalam kalangan remaja bandar. Walau bagaimanapun, kajian ini
tertumpu kepada daerah di negeri Selangor yang menjadi limitasi bagi kajian ini.

